
				Gwirwyd y dudalen hon
Ychydig a wyddai ef fod "ple" mawr am ba 
gyhyd y daliai efe ati, a bod sweep yn dibynnu
ar y dydd y byddai'n rhaid iddo roi i fyny. Yr oedd
ef eisoes wedi parhau'n hwy na'r un "greenhorn"
o'i flaen, a thyfu yr oedd y diddordeb yn ei gylch.

Aeth Nadolig heibio, ac wedi dau ddiwrnod o seibiant
aeth yntau yn ôl at ei galedwaith. Rhywbryd tua.
diwedd Ionawr dechreuodd Daff besychu, ond daliodd
ati am rai wythnosau er gwaethaf ei selni. Un bore,
fodd bynnag, arhosodd yn ei wely, yr oedd meddwl
am wynebu lludded y dydd yn ei wendid yn ormod
iddo. Yr oedd y "sweep" wedi ei phenderfynu.
Meddylid hefyd ymhlith y clercod na chysgoda;
ef drothwy drws mawr y La Dernière byth mwy. Ond
yn hyn fe'u siomwyd-yr oedd yn ôl cyn pen wythnos,
er ei fod yn pesychu gymaint ag erioed.

"A game boy," eb un. "A blasted shame I call it all," eb arall. Wrth ei gilydd yn unig y dywedent
hyn, ac yn y cyfamser âi Daff o ddrwg i waeth, hyd nes
o'r diwedd y bu raid iddo ildio'r gwaith a gweld y
meddyg.

Wedi clywed o hwnnw natur ei waith, a chyhyd
y bu wrtho, eglurodd mai achos y peswch oedd mân
ronynnau'r blawd a oedd yn hofran yn awyr ystafelloedd
y La Dernière. Anadlai ef y rheini heb yn wybod
iddo, ac o'u hanadlu creai hynny enynfa yn yr ysgyfaint.
"Ac o bob greenhorn a ddanfonodd Prydain yma
erioed," ebe fe yn ddigllon, "ti yw'r meddalaf ohonyn'
nhw i gyd i ddioddef y penyd cyhyd. Wyddost ti
ystyr La Dernière, 'y machgen i? ebe fe ymhellach.
"Dos allan ar unwaith i'r paith i anadlu awyr Duw,
wnei di? Rhof i ddim botwm corn am dy fywyd
os arhosi yn y Last Resort ddiwrnod yn hwy. Two
dollars, please! a phaid a ychwelyd i Winnipeg am
flwyddyn o leiaf. Cofia fy ngair!

